განმარტებითი ბარათი

,,2021 წლის ჯანმრთელობის დაცვის სახელმწიფო პროგრამების დამტკიცების შესახებ’’ საქართველოს მთავრობის 2020 წლის 31 დეკემბრის N828 დადგენილებაში  ცვლილების შეტანის თაობაზე’’
 საქართველოს მთავრობის  დადგენილების პროექტზე:


ინფორმაცია პროექტის შესახებ:

დადგენილების პროექტი მომზადდა შემდეგი გარემოების გათვალისწინებით:

„საქართველოში COVID-19  - ის ვაქცინის დანერგვის ეროვნული გეგმის დამტკიცების შესახებ“ საქართველოს მთავრობის 2021 წლის 21 იანვრის N67 განკარგულებით დამტკიცდა საქართველოს COVID-19-ის ვაქცინის დანერგვის ეროვნული გეგმა, რომელიც ითვალისწინებს საქართველოს მოზრდილი მოსახლეობის 60%-ის ვაქცინაციას. აღნიშნულის უზრუნველსაყოფად საჭირო დოზების რაოდენობა შეადგენს 3,979,327-ს.
[bookmark: _GoBack]COVAX პლატფორმის საშუალებით საქართველოს მიმდინარე წლის თებერვლის შუა რიცხვებიდან აქვს შესაძლებლობა მიიღოს ფაიზერის წარმოების ვაქცინა 29,250 დოზის ოდენობით. COVAX პლატფორმა ქვეყანას ასევე, სთავაზობს ასტრაზენეკას წარმოების ვაქცინის მოწოდებას 184,800 - 314,400 დოზის ოდენობით. დანარჩენი დოზების მისაღებად მიმდინარეობს მოლაპარაკებები ვაქცინის მწარმოებლებთან და ევროკავშირის წევრ ქვეყნებთან.
ზემოაღნიშნული ვაქცინების შესყიდვისა და ლოჯისტიკური ღონისძიებების უზრუნველყოფის მიზნით, მომზადდა შესაბამისი ცვლილების პროექტი ,,ახალი კორონავირუსული დაავადების COVID 19-ის მართვა“ სახელმწიფო პროგრამის ფარგლებში. პროექტის შესაბამისად, შესყიდვის ღონისძიებების (ვაქცინების საქართველოს ტერიტორიამდე ტრანსპორტირების, საბაჟო პროცედურების ხარჯების გათვალისწინებით) უზრუნველყოფას განახორციელებს სამინისტრო, ხოლო ლოჯისტიკურ ღონისძიებებს (ვაქცინების განაწილება, ტრანსპორტირება) განახორციელებს საზოგადოებრივი ჯანმრთელობისა და დაავადებათა კონტროლის ეროვნული ცენტრი.
ვაქცინის შესყიდვის ღონისძიებების განხორიცელების მექანიზმი, COVAX პლატფორმის ფარგლებში იქნება ,,საქართველოს მთავრობასა  და  ვაქცინების გლობალურ ალიანსს (GAVI ALLIANCE) შორის გასაფორმებელი შეთანხმების (COMMITMENT AGREEMENT) მოწონების თაობაზე“ საქართველოს მთავრობის 2020 წლის 15 სექტემბრის N1783 განკარგულებით გათვალისწინებული მექანიზმი, ხოლო სხვა შემთხვევაში, - ,,იზოლაციისა და კარანტინის წესების დამტკიცების შესახებ“ საქართველოს მთავრობის 2020 წლის 23 მაისის N322 დადგენილებით და/ან მოქმედი კანონმდებლობით გათვალისწინებული მექანიზმი, მათ შორის, მსოფლიო ბანკის შესყიდვის პროცედურები.


ბავშვის უფლებრივ მდგომარეობაზე სამართლებრივი აქტის ზეგავლენის შეფასება
პროექტი არ ახდენს ბავშვის უფლებრივ მდგომარეობაზე ზეგავლენას.

ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო - ეკონომიკური შედეგების გაანგარიშება
პროექტი განხორციელდება ,,ახალი კორონავირუსული დაავადების COVID 19-ის მართვა“ სახელმწიფო პროგრამის ფარგლებში.

პროექტის მოსალოდნელი შედეგები
ქვეყანაში COVID-19 ვაქცინაციის დანერგვა.

პროექტის განხორციელების ვადები
დადგენილება ამოქმედდება გამოქვეყნებისთანავე. 

პროექტის ავტორი და წარმდგენი

პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.
